
Aldagai askoko negozio biribila 

prostituzioa araba, gipuzkoa eta bizkaian. Prostituzioan dabiltzan emakumeak eta gizonak prostituzio etxeetara bideratzekoa da joera nagusia. 

I. B. - BILBO 

P@:rostituzioa Araba, Gipuzkoa eta Bizkaian dagoen jarduera da. Jaurlaritzak batutako datuen arabera, prostituzio etxe gehienak Bizkaian daude (erdiak baino gehiago, Bilbon). Donostia da prostituzio etxe gutxien duen hiria, nahiz eta Gipuzkoa osoan dauden holakoak. Araban gutxi daude, eta gehienak, Gasteizen. 

generoaren aldagaia 

 Emakume biologikoak: Prostituzioan dabiltza emakume gehienak, hamarretik zortzi edo bederatzi, atzerritarrak dira. Mugatua da emakumeak esplotatzeko sareen gainean EAEko agintariek duten ezagutza. Emakume prostitutekin dabiltzan elkarteek diotenez, ez dirudi hiru herrialdeotan badenik benetako sare antolaturik. Egoerarik lazgarriena, antza, Afrikatik etorritako emakumeek bizi dutena izan daiteke, baina datu askorik ere ez dago, hizkuntzagatik eta emakumeok daramaten bizimodu itxiagatik zaila delako eurekin harremanik izatea. Hego Amerikatik etorritakoak, berriz, prostituzioan dabilen beste emakumeek emandako informazioagatik etorriak dira asko eta asko, eta iruzurrik badago, hortaz, ez da jardueragatik, baizik eta jardueraren lan baldintzengatik. Putetxetan edo etxebizitzetan dabiltzanak 21-30 egunetan aldatzen dute lantokiz, leku aldaketa hilekoarekin lotzen dutela. Luxozko prostituta gehienak bertoko emakumeak dira. Beraiei buruzko datu askorik ez badago ere, antza ez dute euren burua prostitutatzat hartzen. 

 Gizonak: Azken urteetan gora egin du sexu zerbitzuan dabiltzan gizonen kopuruak. Horretan dabiltzan gehienak Hego Amerikatik etorritako gizon gazteak dira, 35 urte baino gutxiago dutenak, eta lana, batez ere, etxebizitzetan egiten dutenak. Lanbideagatik ez ezik, gizonok homosexualitatearen aurreiritziak sufritzen dituzte, eta horrek beraien jarduna isilean gordetzera bultzatzen ditu. 

 Emakume transexualak: Prostituzioagatik bakarrik ez, emakumeok gizartearen bazterkeria sufritzen dute transexualak izateagatik. EAEn dabiltzan gehienak Hego Amerikatik etorritako emakume gazteak dira, 35 urtetik beherakoak, eta lana etxebizitzetan egiten dutenak. Gizonekin gertatu den bezala, azken urteetan gora egin du nabarmen prostituzioa lanbidetzat hartu duten transexualen kopuruak. 

Lekuen arabera 

 Kaleetan: Kalean egiten den prostituzioari dagokionez, Bizkaian asko hazi da jarduera hori, Araban garai batean zegoen kopuru bera dago, eta Gipuzkoan ia ez da halakorik ikusten. 

 Prostituzio etxeetan: Araban Lautadan eta Errioxan dira putetxerik gehienak, gehienak lehenengo eskualdean (hor barruan sartzen dira Gasteizkoak). Errioxan diren gehienak mugak kokaturik daude. Bizkaiko zazpi eskualdeetatik hirutan daude putetxeak, gehienak Bilbo eta inguruko herrietan. Gainerako lekuak Durangaldean eta Plentzia-Mungia eskualdean daude. Hor denetarik aurkitzen da, luxuzko putetxeak bezala, merke asko. Gipuzkoa da hiriburutik kanpo putetxe gehien daukan lurraldea. Gehienak Bidasoaldean, gero Tolosaldean eta azkenik, Donostian. 

 Etxebizitzetan: Lurraldearen arabera asko aldatzen da prostituziora zuzendutako etxebizitzen kopurua. Ia guztiak hiriburuetan aurkitzen dira, gehienak Bilbon (%66), Donostiakoak datoz gero (%26) eta Gasteizkoak, azkenik(%6 besterik ez). 

Emakumeen kopuruak 

 Araban: Herrialdean, guztira, 342 emakume dabiltza prostituzioan, Emakundek egindako azterketaren arabera. Horietarik 30 kalean bilatzen dute bezeroa, 102 Gasteizko putetxeetan lan egiten dute, 180 herrietako klubetan, eta 30 etxebizitzetan. Putetxeen aldeko joera nabarmena da herrialde honetan. 

 Bizkaian: Datuon arabera, bertan dira EAEn diren emakumezko sexu zerbitzarietatik erdia: 898. Horietatik, 130 kalean ibiltzen dira; 260 Bilboko putetxeetan egiten dute beharra, 254 herrietako klubetan; eta, azkenik, beste 254 dira zerbitzua etxebizitzetan eskaintzen dutenak. Beste lurraldeetan ez bezala, hiriburuan dira gehienak. 

Gipuzkoan: Kalean ez da prostituziorik, hiriburuko putetxetan 72 emakume dabiltza, 348 herrietako klubetan, eta 120 etxebizitzetan. Azken horietan dabiltzan gehienak gazteak dira, 18-25 urte artekoak.
